
Conscenza e bile intanto ëan in discordia

In Roldan doppo a pescima riuscia

Do traffego da so misericordia

E a speisa persa da so cortexia;

Ma ô no mancò de mettise in concordia

All’indoman co-a trista compagnia,

E ô condannava i çinque Indien ä morte

Appeisi ä forca, dove fù zà ô forte.

Se regolava quell’esecuzion

Co-a barbarie di popoli civili

E i mandavan ä forca in procescion

Co-a corda a-ô collo, comme bestie vili:

E ûnindo stravaganza e religion

Fra Boile ô s’affannava a convertili,

E sotto i êuggi ô ghe tegniva fisso,

Dio affæto ignoto a quelli, ô Crocifisso.

E con un zelo matto e senza sæximo,

Con ton de voxe e atti accordæ a-ô so interno

O ripeteiva mille votte ô mæximo

De purgatêuo, paradiso e inferno,

De cattolica fede, de battæximo,

De figgio generóù da-ô paddre eterno,

De træ persoñe uguali ma distinte

A quell’Indien che no capivan ninte.

E perchè no mostravan d’aveî cao

De convertise e fâse battezzâ,

Troppo angosciæ per ô boccon amao,

Che a torto ghe toccava de collâ;

Lê ô i maledisce, ô i abbandoña a-ô diao

Dicciarandoli degni de bruxâ

Non solo doppo morte, ma viventi

Sorve d’un rogo comme i miscredenti.

